He rauemi aromatawai ā-roto Pāngarau 1.9A v1 mō te Paerewa Paetae 91034
TĀ TE ĀKONGA WHĀRANGI

He Rauemi Aromatawai ā-Roto - KUA MŌNEHU
Paerewa Paetae Pāngarau 91034: Te whakamahi āhuahanga panoni hei whakaoti rapanga

Te Kaupapa Ako: Pāngarau 1.9A v1
Te Ingoa o te Rauemi: Te Hoahoa Tauira
Whiwhinga: 2
Tohutohu mā te Ākonga
Te Horopaki

Ko tāu mahi i tēnei ngohe aromatawai he hoahoa i tētahi tauira tāruarua, hei peita ki tētahi papa. He roa, he whāiti te papa pēnei i te heke o tētahi wharenui. Āpiti atu ki tērā, ko te whakamārama i te hangarite me ngā panoni o roto i te tauira.
Hei Mahi
Kei a koe te whiriwhiri i te āhua o te tauira, mēnā he kōwhaiwhai, he tāniko, he aha kē atu rānei te āhua o te tauira.

Me tīmata ki te wāhanga taketake o te tauira, arā, te wāhanga iti hei panoni, hei tāruarua kia puta ai te roanga atu o te tauira.
Ko te tikanga, karekau he hangarite o te wāhanga taketake o te tauira. 
Kia toru, nui ake rānei ngā panoni rerekē i tō tauira.
1 Tuhia (tīkina atu i wāhi kē rānei) te wāhanga taketake o te tauira, ka panoni ai hei whakaputa i tētahi tauira tāruarua. Tuhia rānei te tauira tāruarua, ka tautohu ai i tōna wāhanga taketake.

2 Tuhia he whakamārama mō ngā panoni i whakamahia e koe i tāu tauira. 

3 Me tīmata ki te wāhanga taketake i tōna kotahi, ka whakamārama ai i te raupapatanga o ngā panoni. Me whakamahi ngā kupu pāngarau e hāngai ana ki ngā momo panoni.

4 Ko te tikanga, mā te whai i āu whakamārama, ka taea e tētahi atu tāu tauira te tuhi (me te kore e titiro ki te tauira).

5 Whakamāramahia ngā hangarite o roto i te tauira.

6 Whakamāramahia ngā āhuatanga ka noho pūmau i roto i tēnā panoni me tēnā.
7 Mēnā ka whakarahia tāu tauira mā te rearua (taurahi = 2), ka ahatia ēnei āhuatanga: te roa o ngā tapa o te papa e peitatia ana te tauira; ngā koki o roto i te tauira; te rōrahi o te peita e hiahiatia ana hei peita i te tauira ki te papa.
Taunakitanga: Pāngarau 91034 Te Hoahoa Tauira
	Taunakitanga mō te Paetae
	Taunakitanga mō te Kaiaka
	Taunakitanga mō te Kairangi

	E tutuki ai te taumata o te paetae, ka whakamahi āhuahanga panoni te ākonga hei whakaoti i ētahi wāhanga o te ngohe aromatawai nei. Arā:

· te whiriwhiri me te whakamahi i ētahi tikanga whānui;

· te whakaatu mōhiotanga ki ngā huatau āhuahanga, me ngā kupu e hāngai ana; 

· te whakamahi kupu āhuahanga, whakaahuahanga hoki hei whakamārama i ngā otinga.

Kia toru, nui ake rānei ngā rautaki hei whakamahi mā te ākonga, hei whakaoti i ētahi wāhanga o tēnei ngohe aromatawai. 
Hei tauira o ngā tikanga whānui e hāngai ana ki tēnei ngohe:
Te whakaatanga
E kitea ana tētahi whakaatanga i roto i te tauira, ā, kua tika te tautohu i taua whakaatanga.  
Te hurihanga
E kitea ana tētahi hurihanga i roto i te tauira, ā, kua tika te tautohu i taua hurihanga.
Te nekenga
E kitea ana tētahi nekenga i roto i te tauira, ā, kua tika te tautohu i taua nekenga.
Te whakarahinga
E kitea ana tētahi whakarahinga i roto i te tauira, ā, kua tika te tautohu i taua whakarahinga.
Te hangarite  
E tika ana te tautohu i te hangarite whakaatanga, te hangarite hurihanga, te hangarite kore rānei o te tauira.

	E tutuki ai te taumata o te kaiaka, ka whakamahi āhuahanga panoni te ākonga hei whakaoti i tēnei ngohe, me te whai wāhi mai o te whakaaro tūhonohono. Arā, ko tētahi (nui ake rānei) o ēnei:

· te whiriwhiri me te whakatutuki i te raupapatanga mahi arorau; 

· te tūhono i ētahi huatau rerekē, i ētahi whakaahuahanga rerekē rānei;

· te whakaatu māramatanga ki ngā huatau e hāngai ana;

· te hanga me te whakamahi tauira;

me te tūhono i ngā otinga ki te horopaki, te whakamahi rānei i ngā kīanga pāngarau e hāngai ana hei whakawhitiwhiti whakaaro.
Hei tauira o te whakaatu māramatanga ki ngā huatau e hāngai ana:

Ko te tika o te whakamārama i ngā panoni me ngā hangarite o roto i te tauira, me te whakamahi anō i te reo pāngarau e hāngai ana. Ākene pea kāore i te pērā rawa te pai o ngā whakamārama e taea ana e tētahi atu, te tauira te whakaputa.

Mō te whakaatanga, kua tika te whakaatu me te whakamārama i te rārangi whakaata.

Mō te hurihanga, kua tika te whakaatu me te whakamārama i te pū me te koki o te hurihanga.

Mō te nekenga, kua tika te whakaatu me te whakamārama i te ahunga me te tawhiti o te nekenga.

Mō te whakarahinga, kua tika te whakaatu me te whakamārama i te pū o te whakarahinga me te taurahi.

Mō te hangarite, kua tika te whakaatu me te whakamārama i tētahi o ngā hangarite o roto i te tauira.

Hei tauira o te tūhono i ētahi whakaahuahanga rerekē

E hāngai ana ngā whakamārama me ngā tohu ka tuhia ki te tauira hei whakaatu i ngā panoni me ngā hangarite.

Hei tauira o te whiriwhiri me te whakatutuki i te raupapatanga mahi arorau

E tika ana te wāwāhi i te tauira ki ōna panoni takitahi, me te raupapa anō i aua panoni mai i te tīmatanga, arā, te wāhanga taketake o te tauira.


	E tutuki ai te taumata o te kairangi, ka whakamahi āhuahanga panoni te ākonga hei whakaoti i tēnei ngohe, me te whai wāhi mai o te whakaaro waitara whānui. Arā, ko tētahi (nui ake rānei) o ēnei:
· te hanga rautaki hei tūhura i tētahi rapanga;
· te tautohu i ngā huatau e hāngai ana ki te horopaki;
· te whakaputa i tētahi raupapatanga whakaaro arorau, i tētahi hāponotanga rānei;
· te hanga whakawhānuitanga;
me te whakamahi kīanga pāngarau tika, te whakawhitiwhiti rānei i te aroā pāngarau.
Hei tauira:
· Kua tika te whakamārama i te raupapatanga o ngā panoni e hua mai ai te tauira, ā, e taea ai e tētahi atu ngā whakamārama te whai, hei whakaputa i te tauira.
· E mārama ana ki ngā ngā āhuatanga pūmau o ia panoni, me ngā āhuatanga kāore i te pūmau (pērā i te whakarahinga o te horahanga mā te 4, ina whakarahia mā te taurahi 2).

